
ОАК Рўйхати 

Мазкур журнал Вазирлар Маҳкамаси ҳузуридаги Олий аттестация комиссияси Раёсатининг 2022 йил 30 
ноябрдаги 327/5-сон қарори билан тарих, иқтисодиёт, фалсафа, филология, юридик ва педагогика 
фанлари бўйича илмий даражалар бўйича диссертациялар асосий натижаларини чоп этиш тавсия этилган 
илмий нашрлар рўйхати (Рўйхатга) киритилган. 

Crossref DOI:  

Таҳририят Crossref DOI нинг расмий аъзоси ҳисобланади ва 10.47.390 DOI префиксига эга. Ҳар бир нашр 
ва илмий мақолага индивидуал Crossref DOI рақами берилади. 

Google Scholar  

Журнал Google Scholar (Академия) да индексацияланади. 

 

Ижтимоий-гуманитар фанларнинг 

долзарб муаммолари электрон журнали 

1368-сонли гувоҳнома билан давлат 

рўйхатига олинган. 
Муассис: “SCIENCEPROBLEMS TEAM” 

масъулияти чекланган жамият. 

 

Таҳририят манзили: 

Тошкент шаҳри, Яккасарой тумани, Кичик 

Бешёғоч кўчаси, 70/10-уй. Электрон манзил: 

scienceproblems.uz@gmail.com 
Телеграм канал: 

https://t.me/scienceproblems_uz  

Kirish. Demokratik davlat va jamiyat yetukligining asosiy mezonlaridan biri bu 

fuqarolarning huquqiy ong hamda madaniyat darajasidir. Bu oʻz navbatida jamiyatda qonun 

ustuvorligini taʼminlash va qonuniylikni mustahkamlashning eng muhim shartlaridan biri 

boʻlishi qatorida, huquqbuzarliklarning oldini olish sohasidagi faoliyatning samaradorligini 

oshirishga ham xizmat qiladi. Yoshlarning huquqiy tarbiyasiga salbiy taʼsir koʻrsatuvchi 

omillarga nisbatan huquqiy immunitetni shakllantirishning aniq maqsadli chora-tadbirlari 

taʼlim-tarbiya bilan uzviy bogʻlik boʻlib, mazkur protsedura mashgʻulot jarayonlarida amalga 

oshiriladi.  

Huquq darslarida taʼlimni tabaqalashtirish huquqiy munosabatlarni modellashtirish 

davomida qoʻllaniladigan taʼlimning innovatsion faol metodini oʻzida aks ettiradi. Bunda 

proksimal rivojlanish zonasi(ZPD-oʻrganishni amalga oshiradigan zona)ni yaratish muhimdir. 

Yaʼni huquqiy bilimlarni egallagan oʻquvchi-talaba oʻzi qila oladigan va hali qila olmaydigan 

malakalar oʻrtasida joylashgan hudud. Metakognitiv(rejalashtirish, monitoring, baholash) faol 

faoliyat talabalarning ijodiy imkoniyatlarini oshirib, ularning huquqiy tafakkurini 

rivojlantirishga yordam beradi. Shu jihatlari bilan tanlangan mavzu dolzarb hisoblanadi. 

Oʻquv-uslubiy jarayonni didaktik taʼminlashning muhim shartlaridan biri oʻyin 

vaziyatlarini vujudga keltirish va unga kirish hisoblanadi. Maʼlumki, kishilarning ehtiyoji va 

qiziqishlariga muvofiq ularning faoliyati ham xilma-xil boʻladi. Bu faoliyatni uch asosiy tur: 

mehnat, oʻqish va oʻyinga ajratish mumkin. Har qanday oʻyin shaxsning ijtimoiylashuvi, 

madaniylashuvi yoki jamoa boʻlib yashash qoidalarini oʻzlashtirishining yetakchi shakli 

hisoblanadi. 

Mavzuga oid adabiyotlar tahlili. “Oʻyin va hayot ajralmasdir. Oʻyinlar bolalarga boʻlgan 

mehr-muhabbat singari, basharti pedagogik mehnat texnologiyasi bilan bolalar jamoasining 

mehnat va hordigʻini uyushtirish masalasi bilan birlashmas ekan, oʻz holicha sariq chaqaga 

arzimaydi”[3]. 

Bolalar oʻz faoliyatida kattalarga xos boʻlgan ijtimoiy hayotning deyarli barcha 

tomonlarini oʻzida aks ettiradi, hatto oʻyinlar har bir millatning ijtimoiy-madaniy rivojlanishi 

bilan ham mustahkam bogʻliqdir. Zero, avloddan-avlodga oʻtadigan eng muhim milliy 

xususiyatlar ham oʻyin orqali bolaga singdiriladi. 

Oʻyinlarning ildizi juda uzoq va qadim zamonlarga borib taqaladi. Jahonga mashhur 

buyuk mutafakkir allomalarimiz Mahmud Qoshgʻariy, Abu Rayhon Beruniy, Abu Ali Ibn Sino 

asarlarida ham bolalar oʻyinlariga taalluqli maʼlumotlar koʻp uchraydi. Jumladan, 

M.Qoshgʻariyning “Devonu-lugʻatit turk” asarida oʻyinlarning turlari, yoʻnalishlari haqida 

qiziqarli maʼlumotlar mavjud[4]. Allomaning fikricha, oʻyinlar madaniy-maʼrifiy qadriyatlarni 

avloddan-avlodga oʻtkazuvchi vositadir. 

Qadim zamonlardan buyon yoshlarga taʼlim-tarbiya berishda, ota-bobolarimiz 

tomonidan toʻplangan boy tajribalarni kelajak avlodga yetkazishda turli oʻyinlardan unumli 

foydalanilgan. Chunki oʻyin bolalar hayotida yetakchi faoliyat sanaladi. Oʻyin orqali bolalar 

psixologiyasi rivojlanadi va asta-sekin faoliyatning boshqa turlariga oʻtish uchun imkoniyat 

yaratiladi. Bu masalada didaktik oʻyinlarning oʻrni va ahamiyati beqiyosdir. 

Maʼlumki, didaktik oʻyinlarning xususiyati taʼlimga, oʻqitish va oʻqishga aloqador 

masalalarni dars va darsdan tashqari jarayonda oʻyin asosida, uning qoidalariga muvofiq olib 

borishdan iborat. Shuning uchun ham oʻtmishdagi va hozirgi zamon psixolog, pedagog olimlari 

oʻzlarining ilmiy tadqiqotlarida didaktik oʻyinlardan foydalanish masalasiga jiddiy eʼtibor 

berganlar. 

Oʻquvchilarning oʻyin faoliyatida didaktik oʻyinlarning tutgan oʻrniga psixologlar va 

pedagoglar tomonidan yuqori baho berilishiga qaramay, bu oʻyinlardan qanday foydalanish 

haqida umumiy toʻxtamga kelingan emas. Pedagogik tadqiqotlarda didaktik oʻyinlarga 

munosabat turlicha. Bunga oʻyinlarning murakkabligi va koʻp qirrali ekanligi asosiy sababdir. 

Ayrim mualliflar didaktik oʻyinlarni oʻquvchilarning mustaqil oʻquv-bilish faoliyati sifatida 

baholasalar, boshqalari metod, uchinchilari tatbiq, toʻrtinchilari esa taʼlimning shakli, deb 

hisoblaydilar. 

Oʻzbek tilining izohli lugʻatida: “Oʻyin – koʻngilochar, dam olish maqsadida qilinadigan 

erkin harakat yoki mashgʻulot. Boshqalar bilan musobaqa qilish uchun maʼlum qoidalar asosida 

oʻtkaziladigan mashgʻulot”, deb taʼriflangan [5]. Ensiklopedik lugʻatda esa “...bolalar tarbiyasi, 

taʼlimi hamda rivojlanishida ularni kelgusi hayotga psixologik jihatdan tayyorlash vositasi 

sifatida muhim ahamiyatga ega”, deb yozilgan [6]. Bular oʻyin haqidagi umumiy taʼriflar boʻlib, 

didaktik oʻyinlarning mohiyati haqida mutlaqo fikr yuritilmagan. 

Didaktik oʻyinlar borasidagi qoʻyidagi fikrlar diqqatga sazovor: “Oʻqitishda 

foydalaniladigan didaktik oʻyinlar oʻquvchilarni bilimlarga qiziqtiruvchi, bilish doiralarini 

kengaytiruvchi, ularda hozirjavoblik xususiyatlarini tarbiyalovchi, shuningdek, oʻquvchilarni 

faollashtirish omillaridan biri hisoblanadi. Chunki oʻyinda oʻquvchi faol fikr yuritadi, oʻzida 

ijobiy erkinlik sezadi” [7]. 

Tadqiqot metodologiyasi. Didaktik oʻyinlardan foydalanishda quyidagi metodik 

talablarni eʼtiborga olish talab qilinadi: 

1. Oʻyinlardan dars va darsdan tashqari oʻtkaziladigan mashgʻulotlar jarayonida 

foydalanish mumkin. Buning uchun oʻquvchilarni qiziqtiradigan va ularning yosh 

xususiyatlariga mos keladigan oʻyinlarni tanlab olish zarur. 

2. Darslar jarayonida oʻyinlarga 15-20 daqiqa vaqt, boʻlimlar boʻyicha yirik mavzularni 

umumlashtirish va takrorlashda esa butun bir dars soatini ajratish mumkin. 

3. Har bir oʻyinni oʻtkazishda avval unga puxta tayyorgarlik koʻrish hamda dars 

materiallarining mazmuni bilan didaktik oʻyinlarning uzviy bogʻliqligiga eʼtibor berish lozim. 

Oʻyin vaqtida oʻquvchilar oʻzaro bellashadilar va oʻzlarining topqirliklarini namoyon 

qiladilar. Oʻyinda faol qatnashgan va uning shartini toʻgʻri bajargan oʻquvchilar 

ragʻbatlantiriladi, yaʼni darsda baholanadi, sinfdan tashqari ishlarda esa taqdirlanadi [8]. 

Oʻyin – bolalarning suyak-suyagiga singib ketgan faoliyat. Bu faoliyat turlariga qarab 

voqelikni, hayotni oʻzida aks ettiradi. Didaktik oʻyin taʼlim vositasi boʻlib, u orqali muayyan 

taʼlimiy maqsadlarga erishiladi, yaʼni oʻrganilgan oʻquv materiali mustahkamlanadi hamda 

chuqurlashtiriladi.  

Didaktik oʻyinlar shaxsni ijodkorlikka undaydi. Chunki har bir oʻyin, uning takrorlanishi 

topshiriqni bajarishga yangicha munosabatda boʻlishni taqozo qiladi, uni hal qilish zarurati esa 

ijodiy izlanishlarni keltirib chiqaradi.  

Didaktik oʻyinlar tarkibida tirishqoqlik, matonatlilik, boshlagan ishini oxirigacha 

etkazish singari eng zarur irodaviy sifatlar tarbiyalanadi. 

Ruhshunos olim M.Vohidovning taʼkidlashicha, “Oʻyin faoliyati bolalarni insoniyat 

ijtimoiy tajribasini egallashining faol shakliga, yaʼni taʼlim faoliyatiga tayyorlaydi, odam ijtimoiy 

tajribalarni faol egallashi uchun, avvalo, yetarli darajada nutqni egallagan, maʼlum malaka, 

koʻnikma hamda elementar tushunchalarga ega boʻlishi kerak. Bularga esa bola faqat oʻyin 

faoliyati tufayligina erishadi” [9]. 

Tahlil va natijalar. Oʻquvchilar oʻyinlar orqali faoliyatning boshqa turlari (mehnat, 

oʻquv manbalarini oʻzlashtirish)ga oʻtadilar. Natijada ularning hayotiy tasavvurlari kengayib, 

ijodiy faoliyati oʻsib boradi. 

Akademik litsey oʻquvchilarining oʻspirinlik davrini boshidan kechirayotgan davri, yaʼni 

psixologiyasining oʻziga xosligi shundaki, u hozirgi vaqti, buguni va ertasini kelajak nuqtai 

nazaridan, istiqbolga nazar bilan qabul qiladi. Aynan shu davrga kelib, oʻspirin turli kasblarga 

qiziqish bildiradi, oʻzining kelajakda kim boʻlishini tasavvur qila boshlaydi. Demak, oʻz-oʻzini 

professional nuqtai nazardan ajratish, tasavvur qilish oʻspirinlikning eng muhim yangiligidir. 

E.A.Klimov (1996 y) professional taraqqiyotning asosiy bosqichlarini ajratar ekan, alohida 

“optatsiya” (lotinchada: ortatio – xohish, tanlov) bosqichini belgilaydi va uning xarakterli 

tomoni – odam tomonidan professional taraqqiyot bosqichining tanlanishidir, deb eʼtirof etadi. 

Optatsiya bosqichi 11-12 yoshdan to 14-18 yoshgacha boʻlgan taraqqiyot davrini oʻz ichiga 

oladi [11]. Bu davrda aynan boladagi psixologik oʻzgarishlar: qiziqish va professional 

yoʻnalishning shakllanishi didaktik oʻyinlardagi qoidalarga amal qilgan holda shakllanishi 

mumkin. 

Qoraqalpogʻiston Respublikasida NDPI qoshidagi 3-sonli, Toshkent shahar TDTU 

qoshidagi 5-sonli va Toshkent viloyati Qibray tumanidagi akademik litseylarda olib 

borilayotgan tajriba-sinov ishlari natijalariga koʻra, shuni taʼkidlashimiz mumkinki, 

“Huquqshunoslik” fanini oʻqitishda “Parlament”, “Jazo” didaktik va rolli oʻyinlardan 

foydalangan holda sud jarayonlarini tashkil etish natijasida oʻquvchilardagi qiziqishning 

ortishi, advokatlik, prokurorlik va sudyalik kasblariga nisbatan munosabatlarining 

oʻzgarganligi kuzatildi. Shuningdek, har qanday qilmish jazosiz qolmasligini, xalqimizdagi 

“Qingʻir ishning qiyigʻi, qirq yildan keyin ham chiqadi”, degan hikmatli soʻzning lugʻaviy 

maʼnosini oʻquvchilar ongli ravishda tushunib etganliklarining guvohi boʻldik.  

Bola shaxsining tarkib topishida oʻyinlarning tutgan oʻrni haqida ruhshunos olimlarning 

ajoyib tadqiqotlari va qimmatli fikrlari mavjud. Jumladan, L.S.Vigotskiy, V.I.Leontev, D.B. 

Elkonin, S.L. Rubinshteyn va L.I.Bojovichlar oʻz ilmiy ishlarida bolalarning yosh xususiyatlariga 

muvofiq didaktik oʻyinlardan foydalanish imkoniyatlari yoritilgan. 

Psixologlar oʻyinlarga bola shaxsida yangi fazilat va sifatlarni shakllantiruvchi, ularning 

umumiy oʻsishiga yordam beruvchi faoliyat turi sifatida qaraydilar. Masalan, L.S.Vigotskiy oʻyin 

orqali bolalar kelajak faoliyati uchun zarur boʻladigan axloqiy sifatlar tarbiyalanadi, deb 

hisoblaydi. Oʻquvchilarning psixologik xususiyatlarini rivojlantirishda oʻyinlarning tutgan oʻrni 

shundaki, u oʻquvchilarning aqliy qobiliyatlarini rivojlantiradi va ehtiyojlarini qondirishga 

yordam beradi [10].  

Huquq fanlarini oʻqitishda didaktik oʻyinlardan foydalanish oʻquvchilar masʼuliyatini 

oshiradi, natijada ular oʻziga topshirilgan vazifani bajarish imkoniyatlarini qidirib topishga 

harakat qiladilar. Didaktik oʻyinlar orqali oʻquvchi inson faoliyatining yuqori pogʻonasiga oʻtadi, 

oʻzaro hamkorlik, bir-biriga oʻzaro yordam munosabatlarini oʻrganadi. Kishilarning oʻzaro 

hamkorligi zamirida esa bolaning axloqiy fazilatlari shakllanadi. Shuni taʼkidlash joizki, 

didaktik oʻyinlar orqali oʻquvchilardagi muloqotga kirishish koʻnikmalarining shakllanishi va 

jamoada ishlash malakalarining rivojlanishi tezlashadi. 

Juda koʻp mutaxassislar barcha bajaradigan funksiyalar orasida odamlar bilan til 

topishish, ularga taʼsir koʻrsatish, ularning faoliyatini toʻgʻri tashkil qilish va boshqarish eng 

murakkablaridan ekanligini eʼtirof etmoqdalar. Odamlar bilan normal munosabatlarni oʻrnata 

olmaslik, ayniqsa, biznes sohasida sheriklarining holatlari, kutishlarini aniqlay olmaslik, oʻz 

nuqtai nazariga oʻzgalarni professional tarzda koʻndira olmaslik, “birov”ni, uning ichki 

kechinmalari va oʻziga boʻlgan munosabatini aniq tasavvur qila olmaslik amaliy psixologiyada 

kommunikativ uquvsizlik, yoki diskommunikatsiya holatini keltirib chiqaradi [11].  

Mazkur holatlarning oldini olish maqsadida, akademik litseylarda biz huquqshunoslik 

fani seminar darslarida didaktik oʻyinlardan foydalandik va natijada oʻquvchilarda qiziqish, 

talabchanlik, bilimga chanqoqlik xususiyatlari vujudga keldi, jamoada oʻz fikrini isbotlashi, 

shuningdek, oʻz ilmiy taʼsir kuchini aniqlashiga muvaffaq boʻldi.  

Oʻyinning tarbiyaviy ahamiyati haqida taniqli ruhshunos va pedagoglarning qimmatli 

fikrlari mavjud. Jumladan, S.P.Rubinshteynning koʻrsatishicha, oʻyin bolani hayotga tayyorlash 

uchun xizmat qiladi, oʻyin jarayonida bola ruhiyatining barcha qirralari, mulohaza qilishi, 

qiziqishi, aqliy va jismoniy qobiliyatlari tarbiyalanadi [12]. 

P.P.Blonskiyning taʼkidlashicha, oʻyin bola faoliyatining asosiy turidir. Oʻyin jarayonida 

bola hayotini koʻrib va unga ijodiy yondashib, oʻz kuchini mashqlantiradi, moʻljalga olish 

qobiliyatini oʻstiradi [13]. 

Taʼlim jarayonida didaktik oʻyinlardan foydalanish orqali bolalar faoliyatining ikki 

asosiy turi: oʻquv va oʻyin faoliyati birlashtiriladi [14]. buning natijasida oʻquvchilarga taʼlim 

berish ishlari osonlashib, oʻquvchilarning yosh xususiyatlari va oʻquv dasturlari talablarini 

hisobga olish imkoniyatlari yaratiladi. Taʼlimda bolalarning yosh xususiyatlari va ichki 

imkoniyatlariga muvofiq ish olib borilsa koʻzlangan maqsadga erishiladi. Tajribalardan 

maʼlumki, bunday holatlarda ilmiy bilimlar yaxshi oʻzlashtiriladi. Keyingi bosqichga qadam 

qoʻygan har bir oʻquvchi taʼlim muassasalarida oʻzlarini erkin tutishga harakat qiladi, oʻziga 

boʻlgan ishonchni, bilimga chanqoqligini va bilimli ekanligini koʻz-koʻz qilishga harakat qiladi. 

Shuningdek, bilimlarni oʻzlashtira olishiga ishonadi, oʻzini boshqalardan kamsitmaydi. 

Z.I.Kamikova: “...agar oʻquvchi bilimlarni oʻzlashtirishda qiynalsa, unda oʻqishga nisbatan 

qiziqish pasayib ketadi va taʼlim muassasasiga nisbatan salbiy munosabat vujudga keladi. 

Bilimlarni oʻzlashtirishning muhim sharti uni tushuntirishdir”[14].  

M.G.Davletshinning fikricha, yangi bilimlarni tushunish mavjud bilimlar bilan yangi 

oʻrganilayotgan bilimlarni bogʻlaydigan murakkab aqliy jarayon orqali amalga oshiriladi [15]. 

Nazariy bilimlarni oʻrganishda turli metod va texnologiyalardan foydalaniladi. Nazariy 

bilimlarni amaliy tahlil etishda esa, biz didaktik oʻyinlardan foydalanishni maqsad qilib oldik. 

Taʼkidlash joizki, akademik litseylarda olib borgan tadqiqotlarimiz natijasida didaktik oʻyinlar 

orqali oʻquvchi oʻziga boʻlgan ishonchini sinashga muvaffaq boʻladi. Nazariyani amaliyotga 

tatbiq etish koʻnikmalarini shakllantiradi. Jamoalarda nafaqat oʻz fikrini bildirishni, balki oʻz 

fikrini himoya qilish va isbotlash, psixologik muloqot oʻrnatish va, albatta, tinglash 

qobiliyatlarini vujudga keltiradi.  

Xulosa va takliflar. Xulosa qilib aytganda, oʻqituvchi dars jarayoniga didaktik oʻyinlarni 

tatbiq etishidan oldin, oʻquvchilardagi kuzatilayotgan psixologik davr oʻzgarishlarini, 

shuningdek, dars jarayonida oʻquvchida kechayotgan emotsianal ruhiy holatni inobatga olgan 

holda oʻyinlarni tanlash va oʻyinlardagi ijro rollarini taqsimlashi zarur. 

